
311 hitz
Nola kontserbatu ardoa behin zabaldu ondoren 

ardoxka 

Mikel Garaizabal 

Askotan, ardo botila bat zabaldu baina ezin izaten dugu osorik edan, eta halakoetan zalantza sortzen zaigu: zelan kontserba dezakegu orain ardoa ozpindu edo alferrik galdu ez dadin? 

Ardo botila bat zabalduta, lehenbailehen edan behar dela esaten dute; horren arrazoia transformazio natural bat, hau da, ozpintze prozesua saihestea da. Ozpintze prozesuaren eragileak bakterio azetikoak dira. Bakterio horiek era naturalean daude ardo guztietan eta oxigenoarekin kontaktuan jartzen direnean, alkohola azido azetiko bihurtzen dute. Hori ez gertatzeko, bakterio horiek oxigenotik babestu behar ditugu. 

Gaiari jarraituz; hau da, zenbat denbora mantendu dezakegu ardo botila behin zabaldu ondoren? Nahiko erlatiboa da, normalean oxigenoarekin kontaktuan dagoen denboraren eta tenperaturaren araberakoa izango da. Zenbat eta tenperatura handiagoa, orduan eta azkarrago ozpinduko da. Horregatik, uda sasoian azkarrago galtzen da zabaldutako ardo botila neguan baino. 

Gehiago irauteko badira soluzio batzuk: lehena ardoa hozkailuan sartzea izango litzateke. Soluzio hau ez da oso komenigarria tenperatura handitan edan behar diren ardoentzat (barrikan eta botilan zahartutako ardo beltzak); izan ere, hozkailutik ateratakoan tenperatura baxuan egongo da, eta ezin izango ditugu ardoak dituen ezaugarriak hauteman. Ardo zuri, gorri eta urteko ardo gazteentzat, ordea, komenigarria izan daiteke soluzio hori, horrela bizpahiru egunez kontserbatu ahal izango dugu. 

Beste sistema bat oxigenoa xurgatzen duten eskuko ponpak dira. Nire iritziz, sistema hori ez da oso eraginkorra, oxigenoarekin batera ardoaren lurrinak ere xurgatzen dituelako. 

Hirugarren sistema, eta agian gaur egun gehien erabiltzen dena, nitrogenoa erabiltzea izango litzateke. Sistema oxigenoa kendu eta nitrogenoa sartzean datza. Nitrogenoa gas geldoa da, eta ez dio kalterik egiten ardoari. Sistema hori gero eta sarriago ikusten da tabernetan, baina orain dela gutxi etxean erabiltzeko nitrogeno sistema ere merkaturatu dute. Planeta Vino enpresak komertzializatzen duen winekeeper daukagu horren adibide. Sistema horrekin zabaldutako ardo botilak hiru bat aste iraun dezake oxidatu eta bere ezaugarriak galdu gabe. Sistema hori erabiltzeko erraza da, eta ez du inolako instalaziorik behar. 

